
СӨЗ БАШЫ

Колуңуздагы эмгек – филология илимдеринин доктору, 
профессор Лайли Үкүбаеванын жетекчилиги астында 
Чынара Сасыкулова тарабынан даярдалып 2014-жыл-
дын 28-ноябрында Жусуп Баласагын атындагы Кыр-
гыз улуттук университетине жана КР УИАнын Чыңгыз 
Айтматов атындагы Тил жана адабият институтуна ка-
раштуу түзүлгөн Диссертациялык кеңештин жыйынын-
да корголгон “Кыргыз-түрк аңгемелери: салыштыр-
ма-типологиялык анализ (Аман Саспаев жана Мемдух 
Шевкет Эсендалдын аңгемелеринин мисалында)” аттуу 
кандидаттык диссертациянын сын көз менен кайра бир 
калбырдан өткөрүлүп китеп форматында жарыкка чы-
гышы. 

Эмгекте кыргыз профессионалдык адабиятынын та-
рыхында, өзгөчө проза жанрында өзүнүн татыктуу орду 
бар, көрүнүктүү жазуучу, агартуучу, публицист Аман 
Саспаев менен боордош түрк элинин таанымал жазуучу-
су, дипломат, коомдук жана саясий ишмер Мемдух Шев-
кет Эсендалдын аңгемелери салыштырма-типологиялык 
негизде талдоого алынып, тема системалуу түрдө кыл-
дат изилденген. Бул теманын колго алынышына автор 
өзү да белгилегендей, ар кандай өйдө-ылдый татаал та-
рыхый, саясий процесстерден улам 90-жылдарга чейин 
тектеш түрк эли менен кыргыз элинин байланышынын 
дээрлик жоктугу, башка тармактардагыдай эле адабият 
тармагында да өзара тыгыз мамилелердин болбогондугу 
жана ушул себептен мындай маанилүү изилдөө объекти-
леринин бузула элек дың бойдон калгандыгы себеп бол-

гон. Ошондой эле автор аңгеме жанрынын “тектеш эл-
дердин профессионал адабиятынын түрү катарында ба-
яндоонун башка формаларынан мурда жаралгандыгын”, 
“жазуучулардын көркөм чеберчиликти өздөштүрүүдөгү 
алгачкы этабы, мектеби” экендигин эске алуу менен 
изилдөө ишинин негизги максаты “кыргыз жана түрк аң-
гемелеринин пайда болуу, калыптануу жана өнүгүү про-
цессиндеги жалпылыктарды жана айырмачылыктарды 
аныктоо жана бул айырмачылык жана жалпылыктардын 
пайда болуу себептерин” тактоо экенин белгилейт. Бул 
максатты ишке ашырууда жогоруда аты аталган кыргыз 
жазуучусу Аман Саспаев менен түрк жазуучусу Мемдух 
Шевкет Эсендалдын аңгемелеринин изилдөө объектиси 
катары тандалышы да жөн жеринен болгон эмес. Автор-
дун айтуусунда, бул эки жазуучунун ар бири  – өз адабий 
чөйрөсүндө “Чехов” атка конгон, аңгеме жанрынын бел-
гилүү чеберлери. 

Эмгек “Киришүү”, “Корутунду”, “Колдонулган адабият” 
бөлүмдөрүнөн тышкары эки негизги бөлүмдөн турат. 
Биринчи бөлүмдө аңгеме жанрынын табияты, прозанын 
ичиндеги орду, кыргыз жана түрк аңгемелеринин жара-
луу мезгили, өнүгүү эволюциясы коомдук-саясий, мада-
ний процесстердин алкагында салыштыруу жолу менен 
кенен-кесир талдоого алынган. Экинчи бөлүмдө болсо 
Аман Саспаев менен Мемдух Шевкет Эсендалдын чы-
гармачылык жолуна, чыгармаларындагы жалпылыктар 
жана айырмычылыктарга, аңгемелериндеги көркөм сөз 
каражаттарын пайдалануу чеберчиликтерине салыштар-
ма-типологиялык өңүттөн терең анализ жасалып мисал-
дар аркылуу чечмеленип берилген. 

Жогоруда белгиленгендей, боордош түрк элинин про-
фессионалдык адабияты менен жакындан таанышуу, ан-
дагы жетишкендиктер, кемчиликтер жана өзгөчөлүктөр 



Аман Саспаев жана Мемдух Шевкет Эсендалдын аӊгемелеринин

тууралуу терең анализ жасоо, кыргыз адабияты менен 
салыштырып изилдөө иштери акыркы мезгилдерде гана 
колго алына баштады. Бул өңүттөн караганда деле ко-
луңуздагы илимий эмгектин актуалдуулугу талашсыз. 
Түрк адабияты менен кыргыз адабиятын салыштырып 
изилдөө иштеринин мындан ары да үзгүлтүксүз улана 
беришине Чынара Сасыкулованын ушул чакан илимий 
эмгеги кандайдыр чыйыр жол сыңары маанилүү мил-
дет аткарат деп ойлойм. Автордун мындан аркы илимий 
иштерине ийгилик каалоо менен анын “Аман Саспаев 
жана Мемдух Шевкет Эсендалдын аңгемелеринин са-
лыштырма-типологиялык анализи” деген аталыштагы 
бул эмгегин, кымбаттуу окурман, сиздин кыраакы наза-
рыңызга сунуш кылабыз. 
      

Ph.D., доцент Майрамбек ОРОЗОБАЕВ

